MESSAĠĠ TAL-QDUSIJA TIEGĦU L-PAPA FRANĠISKU
GĦALL-25 JUM DINJI TAL-MORDA 2017
Nistagħġbu b’dak li jwettaq Alla:
“Is-Setgħani għamel miegħi ħwejjeġ kbar…” (Lq 1:49)
Għeżież ħuti,
Fil-11 ta’ Frar li ġej jiġi ċċelebrat fil-Knisja kollha, u b’mod partikolari f’Lourdes, il-25 Jum Dinji tal-Morda, bis-suġġett: Nistagħġbu b’dak li jwettaq Alla: “Is-Setgħani għamel miegħi ħwejjeġ kbar…”. Imwaqqfa mill-predeċessur tiegħi San Ġwanni Pawlu II fis-sena 1992, u ċċelebrata għall-ewwel darba propju f’Lourdes fil-11 ta’ Frar 1993, ġurnata bħal din hija okkażjoni ta’ attenzjoni speċjali għall-kundizzjoni tal-morda, b’mod ġenerali ta’ dawk li qed ibatu; u fl-istess ħin stedina biex naħdmu favurihom, ibda mill-familjari, mill-ħaddiema fil-qasam tas-saħħa u mill-voluntiera, biex iroddu ħajr għas-sejħa li rċivew mill-Mulej li jakkumpanjaw lil ħutna morda. Barra minn hekk, din id-data ġġedded fil-Knisja l-ħeġġa spiritwali biex twettaq dejjem aħjar dik il-parti fundamentali tal-missjoni tagħha li tħaddan il-qadi lil dawk li huma l-aħħar, lill-morda, lil dawk li jbatu, lil dawk li huma esklużi u lill-emarġinati (ara Ġwanni Pawlu II, Motu Propju Dolentium hominum, 11 ta’ Frar 1985, 1). Żgur li l-mumenti ta’ talb, il-Liturġija Ewkaristika u d-Dilka tal-Morda, il-qsim mal-morda u l-approfondimenti bijoetiċi u teoloġiċi-pastorali li ser isiru f’Lourdes f’dawk il-ġranet, joffru kontribut importanti ġdid għal dan is-servizz.
Minn issa npoġġi ruħi spiritwalment ħdejn l-Għar ta’ Massabielle, quddiem l-istatwa tal-Verġni Immakulata, li fiha “s-Setgħani għamel ħwejjeġ kbar” għas-salvazzjoni tal-umanità. Nixtieq nesprimi li jien qribkom, ħuti li qed tgħixu l-esperjenza tat-tbatija, tal-familji tagħkom; kif ukoll nuri l-apprezzament tiegħi lil dawk kollha li, fir-rwoli diversi tagħhom u fl-istrutturi kollha sanitarji mxerrda mad-dinja, jaħdmu ta’ kuljum b’kompetenza, responsabbiltà u dedikazzjoni għall-faraġ, il-kura u l-ġid tagħkom. Nixtieq ninkuraġġixxi lil kulħadd, morda, dawk li jbatu, tobba, infermiera, familjari, voluntiera, biex jikkontemplaw lil Marija, Saħħa tal-morda, il-garanti tal-ħlewwa ta’ Alla għal kull bniedem u l-mudell tal-abbandun għar-rieda ta’ Alla; u sabiex isibu dejjem fil-fidi, imsaħħa bil-Kelma u bis-Sagramenti, il-qawwa li jħobbu lil Alla u lill-aħwa anki fl-esperjenza tal-mard. 
Bħal Santa Bernardina aħna qegħdin taħt il-ħarsa ta’ Marija. It-tfajla umli ta’ Lourdes tirrakkonta li l-Verġni, minnha msejħa “s-Sinjura sabiħa”, kienet tħares lejha kif tħares persuna. Dan il-kliem sempliċi jiddeskrivi l-milja ta’ relazzjoni. Bernardina, fqira, ma tafx taqra u marradija, tħossha mħarsa minn Marija bħala persuna. Is-Sinjura sabiħa tkellimha b’rispett kbir mingħajr ebda superjorità. Dan ifakkarna li kull marid jibqa’ dejjem bniedem u bħala tali għandu jiġi ttrattat. Il-morda, bħal dawk li għandhom xi diżabbiltà anki gravi, għandhom id-dinjità assoluta tagħhom u l-missjoni tagħhom fil-ħajja u ma jsiru qatt sempliċi oġġett, anki jekk xi minn daqqiet jistgħu jidhru li huma biss passivi, iżda fir-realtà ma huwa qatt hekk.
Bernardina, wara li kienet fl-għar, grazzi għat-talb bidlet id-dgħufija tagħha f’għajnuna għall-oħrajn, grazzi għall-imħabba ssir kapaċi tagħni lill-proxxmu u fuq kollox toffri ħajjitha għas-salvazzjoni tal-umanità. Il-fatt li s-Sinjura sabiħa titlobha biex titlob għall-midinbin, ifakkarna li l-morda, dawk li jbatu, ma jġorrux magħhom biss ix-xewqa tal-fejqan, iżda wkoll dik li jgħixu ħajjithom Kristjanament, jaslu biex jagħtu ħajjithom bħala dixxipli missjunarji awtentiċi. Lil Bernardina, Marija tagħtiha l-vokazzjoni li taqdi lill-morda u ssejħilha biex tkun soru tal-Karità, missjoni li hija tesprimi b’mod hekk għoli li ssir mudell li kull ħaddiem fil-qasam tas-saħħa jista’ jagħmel referenza għalih. Għalhekk nitolbu lill-Immakulata Kunċizzjoni l-grazzja li nkunu dejjem kapaċi nirrelataw mal-marid bħala persuna, li żgur għandu bżonn l-għajnuna, xi minn daqqiet anki fi ħwejjeġ l-iktar sempliċi, iżda li jġorr fih innifsu l-għotja tiegħu li jista’ jaqsam mal-oħrajn.
Il-ħarsa ta’ Marija, faraġ tal-imnikktin, iddawwal il-wiċċ tal-Knisja fl-impenn tagħha ta’ kuljum għal dawk li huma fil-bżonn u li qed ibatu. Il-frott prezzjuż ta’ din il-ħidma tal-Knisja għad-dinja tat-tbatija u tal-morda hu motiv ta’ ringrazzjament lill-Mulej Ġesù, li sar solidali magħna, f’ubbidjenza għar-rieda tal-Missier u sal-mewt tas-salib, sabiex l-umanità tkun mifdija. Is-solidarjetà ta’ Kristu, Bin Alla mwieled minn Marija, hija espressjoni tal-ħniena li tista’ kollox ta’ Alla li juri lilu nnifsu f’ħajjitna – l-iktar meta hija dgħajfa, umiljata, emarġinata, sofferenti – billi jnissel fiha l-qawwa tat-tama li tqajjimna u tmantnina.
Tant għana ta’ umanità u ta’ fidi ma għandux jitħalla jintilef, iżda għandu jgħinna biex nikkonfrontaw ruħna mad-dgħufijiet umani tagħna, u fl-istess ħin, mal-isfidi li għandna fil-qasam tas-saħħa u tat-teknoloġija. Fl-okkażjoni tal-Jum Dinji tal-Morda nistgħu nsibu qawwa ġdida biex ngħinu fit-tixrid tal-kultura li tirrispetta l-ħajja, is-saħħa u l-ambjent; impuls imġedded biex nitqabdu għar-rispett tal-integrità u tad-dinjità tal-persuni, anki permezz ta’ viżjoni korretta fil-kwistjonijiet bijoetiċi, għall-ħarsien ta’ dawk li huma l-iktar dgħajfin u għall-ħarsien tal-ambjent.
Fl-okkażjoni tal-25 Jum Dinji tal-Morda nġedded il-qrubija ta’ talb u ta’ inkuraġġiment lit-tobba, lill-infermiera, lill-voluntiera u lill-ikkonsagrati kollha li jaħdmu għas-servizz tal-morda u dawk li huma fil-bżonn; lill-istituzzjonijiet ekkleżjali u ċivili li jaħdmu f’dan il-qasam; u lill-familji li jieħdu ħsieb bi mħabba lill-qraba morda tagħhom. Lil kulħadd nawgura li jkunu dejjem sinjal ta’ ferħ tal-preżenza u tal-imħabba ta’ Alla, billi jimitaw ix-xhieda mdawla ta’ tant ħbieb ta’ Alla, fosthom infakkar lil San Ġwann ta’ Alla u lil San Kamillu ta’ Lellis, patruni tal-isptarijiet u tal-ħaddiema tas-saħħa, u lil Santa Teresa ta’ Kalkutta, missjunarja tal-ħlewwa ta’ Alla.
Ħuti kollha, morda, ħaddiem fil-qasam tas-saħħa u voluntiera, nerfgħu flimkien it-talba tagħna lil Marija, sabiex il-ħarsien tagħha ta’ Omm jgħin u jakkumpanja l-fidi tagħna u jaqlgħalna minn Binha Ġesù Kristu t-tama fil-mixja tal-fejqan u tas-saħħa, is-sens tal-fraternità u tar-responsabbiltà, l-impenn għall-iżvilupp uman sħiħ u l-ferħ tal-gratitudni kull darba li nistagħġbu bil-fedeltà u l-ħniena tagħha.
O Marija, Ommna,

li fi Kristu tilqa’ lil kull wieħed u waħda minna bħala wliedek,

ħares l-istennija fiduċjuża ta’ qlubna,

għinna fil-mard u t-tbatija,

mexxina lejn Kristu Ibnek u ħuna,

u għinna biex nafdaw lilna nfusna lill-Missier li jwettaq ħwejjeġ kbar.

Fikom ilkoll il-ħsieb kontinwu tiegħi fit-talb, u nagħtikom mill-qalb il-Barka Appostolika.
8 ta’ Diċembru 2016, Festa tal-Immakulata Kunċizzjoni.

